
Saloyeva Hilola Ravshan qizi

Аnnotatsiya. Mazkur ishda ilmiy maqolaning paydo bo‘lishi hamda hozirgi 
zamonaviy shakli haqida so‘z boradi. Maqolada XX asrning 50–60-yillariga 
kelib, ilmiy axborotlarning bibliografik, tahliliy, referativ sharhlarini tayyorlash, 
monitoringini olib borish va baholash hamda ilmiy adabiyotlarni izlash 
muammolarini hal qilish uchun katta hajmdagi axborotlar bazasi yaratish 
zaruriyati paydo boʻldi. Shu munosabat bilan ilmiy jamoatchilikda koʻp tarmoqli 
iqtibos indeksini yaratish haqidagi mulohazalar yuzaga keldi. Bu masalalarning 
yechimini topish zaruratidan kelib chiqib, amerikalik olim Yudjin Garfild 
“ilmmetriya” faniga asos soladi. Bunda bir qator tushunchalarga, xususan, 
“ilmmetriya”, “permutatsiya koʻrsatkichi”, “kvartil”, “Impakt-faktor”, “Xirsh 
indeksi”ga mufassal taʼrif, talqin va tasniflar keltiriladi.
Kalit so‘zlar: ilmiy maqola, ilmmetriya, jurnallar, axborot, tadqiqot, ilm-fan.

НАУЧНАЯ СТАТЬЯ КАК ОБЪЕКТ НАУКОМЕТРИИ 

Салоева Хилола Равшан кизи

Аннотация. В данной работе рассматриваются вопросы возникновения 
научной статьи и её современной формы. Отмечается, что к 50–60-м го-
дам XX века возникла необходимость в подготовке библиографических, ана-
литических и реферативных обзоров научной информации, мониторинге 
и оценке данных, а также в создании значительной информационной базы 
данных для решения проблемы поиска научной литературы. В связи с этим 
в научном сообществе появились идеи создания многопрофильного индекса 
цитирования. Исходя из необходимости решения этих проблем, американ-
ский учёный Юджин Гарфилд заложил основы науки «наукометрия». В рабо-
те подробно рассмотрены такие понятия, как «наукометрия», «показатель 
пермутации», «квартиль», «импакт-фактор», «индекс Хирша», даны их опре-
деления, интерпретации и классификация.
Ключевые слова: научная статья, наукометрия, журналы, информация, ис-
следование, наука.

SCIENTIFIC ARTICLE AS AN OBJECT OF SCIENTOMETRICS

Saloeva Khilola Ravshan kizi

Abstract. This paper examines the emergence of a scientific article and its 
modern form. It is noted that by the 50s-60s of the 20th century, there was a 
need to prepare bibliographic, analytical, and abstract reviews of scientific 
information, monitor and evaluate data, as well as create a significant 
information database to solve the problem of searching for scientific literature. 
In this regard, the scientific community has come up with ideas to create a 
multidisciplinary citation index. Based on the need to solve these problems, 
the American scientist Eugene Garfield laid the foundations of the science 
of "scientometrics." It provides detailed definitions, interpretations, and 
classifications of a number of concepts, in particular, "metrics", "permutation" 
"index", "quartile", "impact factor", and "h-index". 
Keywords: scientific article, scientometrics, journals, information, research, 
science.

Borliqdagi tabiiy va ijtimoiy-tarixiy hodisalar azaldan insoniyatda katta qiziqish uygʻotgan. 
Ilk kuzatuv va izlanishlar avvaliga oddiy qaydlar, keyinchalik murakkab yozuv va tahlillar 
koʻrinishida boʻlgan. Qadimgi Misrdan yogʻoch taxtachalar va papiruslarga yozib qoldirilgan 
astronomiya va geometriyaga oid maʼlumotlar topilgan boʻlib, bu insoniyatning ilmga 
qiziqishi, oʻz qarash va xulosalarini qayd etish ehtiyoji mavjud boʻlganligidan dalolat beradi 
(Fishman, n.d.). Aynan shu ehtiyojdan kelib chiqqan oddiy qayd va yozishmalar asrlar oʻtib 
ilmiy maqola koʻrinishiga keldi.

Ilmiy maqolaning hozirgi zamonaviy shakli XX asrning ikkinchi yarmida vujudga kelib, 
uning bevosita vazifasiga ilm-fanning alohida sohasi boʻyicha biror-bir mavzu doirasida olib 
borilgan tadqiqot natijalarini aks ettirish kiradi. 

Aynan shu davrda axborotning bosma shaklidan raqamli shakliga oʻtish paytida 
matnlarni kompyuterda qayta ishlash, tarqatish va axborotni saqlash uchun moslashtirish 
zarurati paydo boʻladi. Natijada zamonaviy sharoitda yuzaga kelgan va qisqa muddatda 
rivojlangan axborot texnologiyalari va global tarmoqlar bilimlarni yetkazishning asosiy 
shakllarini sezilarli darajada oʻzgartirdi, shuningdek, ularni saqlash, qayta ishlash va uzatish 
imkoniyatlarini kengaytirdi.

XX asrning 50-60 yillarida insoniyat taraqqiyoti axborot resurslarining haddan tashqari 
koʻpayishi bilan ilgariladi. Oʻsha davrda “inson axborot oqimida choʻkmoqda” degan �ikr-
mulohazalar ham paydo boʻlgan. Ilmiy-tadqiqot va texnologiyalar yuksalishi sharoitida 
yangilik va yangilanishlar uchun juda katta axborotlar oqimidan foydalanib, bibliogra�ik 
tadqiqotlar olib borish murakkablashgan. Shu kabi holatlar katta sarmoya kiritilib, 
bajarilgan ilmiy tadqiqotlar bilan bogʻliq axborotlar oqimini boshqarishda ham kuzatilgan. 
Ayni vaqtda tegishli sohalarga oid ilmiy axborotlarning bibliogra�ik, tahliliy, referativ 
sharhlarini tayyorlash bilan bir qatorda monitoringini olib borish va baholashga ehtiyoj 
paydo boʻlgan. Shuningdek, olim yangi bilimlar yaratishdan avval ungacha bajarilgan 
tadqiqotlar toʻgʻrisida xabardor boʻlishi lozim edi. Buning uchun unga katta hajmdagi 
axborotlar bazasi kerak bo‘lgan. Hattoki amerikalik taniqli olim doktor Vannevar Bush 
oʻzining “Science – The Endless Frontier” (“Fan chegarasi – cheksiz”) kitobida olimlarni 
bilimlarning keng tezaurus (lugʻati)ini taqdim etishga chaqirdi (Akoev et al., 2014). Bundan 
tashqari, ilmiy adabiyotlarni izlash muammosini hal qilish barobarida ilmiy jamoatchilikda 
koʻp tarmoqli iqtibos indeksini yaratish haqidagi mulohazalar ham yuzaga keldi (Wouters, 
1999).

Bu muammolarning yechimini topish zaruratidan kelib chiqib, 1956-yilda amerikalik 
olim Yudjin Gar�ild oʻz kompaniyasini tashkil qildi hamda bibliogra�ik maʼlumotlarni oʻz 
ichiga olgan dunyodagi birinchi “Current Contents” haftalik signal nashri faoliyatini yoʻlga 
qoʻydi. Ushbu haftalikda farmatsevtika va biomeditsina sohasidagi yangi nashr etilgan ilmiy 
jurnallar mundarijalari, shuningdek, permutatsiya va mualli�lik koʻrsatkichlari chop etildi. 
Permutatsiya (inglizcha “permuterm” – almashtirish soʻzidan olingan) koʻrsatkichning yangi 
turi boʻlib, u EHMda amalga oshirilar hamda kalit soʻzlar va maqolalar sarlavhalaridan iborat 
edi.

Tez orada “Current Contents” haftalik nashri fizika, psixologiya va adabiyotgacha 
boʻlgan turli bilim sohalarini qamrab oldi. Ushbu nashr jahon ilmiy jamoatchiligi 
uchun zaruriy maʼlumot manbayiga aylandi va katta  muvaffaqiyat qozondi. Aynan 
ushbu nashrning moliyaviy muvaffaqiyatidan soʻng, 1964-yilda Yu. Garfild “Science 
Citation Index” (Adabiyotlar iqtiboslik indeksi) nashrini chop eta boshladi va bu unga 
olamshumul shuhrat keltirdi. Ushbu nashrning bibliografik massivlarini tahlil qilish 
asosida yangi ilmmetriya fani (yoki uni yana bibliometriya deb atashadi) paydo 
boʻldi.

Yu. Garfild ilmmetriya fanining asoschisi deb hisoblansa-da, “ilmmetriya” 
– “naukometriya” atamasini birinchi bor rus olimi V.V. Nalimov (1910–1997) 
ilmiy muomalaga kiritdi. Uning 1969-yilda chop etilgan “Naukometriya” asari 
ilm rivojlanishini miqdoriy usullar orqali oʻrganadigan dunyodagi birinchi toʻliq 
monografiya hisoblanadi (ilmmetriyaning oʻrganish obyekti ilmiy matnlardir) (Nalimov 
& Mul’chenko, 1969). Ushbu asarda fan axborot jarayoni sifatida tahlil etilgan. 
Vengriyalik professor Tibor Braun kitob bilan tanishib chiqadi. Soʻng uning ingliz tiliga 
tarjimasini Scientometrics deb ataydi va yangi jurnalning nomi sifatida tanlaydi (Akoev 
et al., 2014).

Shu tariqa ilmda ilmiy axborot oqimlarining statistik dinamikasi, olimning ilmiy 
faoliyati samaradorligini oʻrganuvchi “scientometrics” – “ilmmetriya” (“наукометрия”)
fani dunyoga keldi. “Scientometrics” – “ilmmetriya” fanni axborot jarayoni sifatida koʻrib 
chiqadi va uni miqdoriy (statistik) usullardan foydalanib oʻrganadi. Biroq ilmmetriya 
koʻrsatkichlari olim tomonidan olingan ilmiy natijalar darajasini baholay olmaydi. 
Ular olim, tashkilot, jurnalning xalqaro ilmiy hamjamiyatda sodir boʻlayotgan axborot 
almashinuv jarayonidagi integratsiya darajasini tavsi�laydi (Tarasevich, 2020).

Shu oʻrinda aytib oʻtish kerakki, Yu. Gar�ild tomonidan tashkil etilgan “Current Contents”
haftaligi faoliyati orqali ilmiy hamjamiyatga yangi qarash singdirildi: ilmiy adabiyotlar fanning 
asosini tashkil etsa, ilmiy maqolalar tadqiqot natijalarini ommalashtirish va baholash meʼyori 
sifatida qabul qilindi. Yaʼni zamonaviy fan nuqtayi nazaridan ilmiy maqola ilmmetriya obyekti 
hisoblanib, jurnallar, olimlar, mualli�lar reytinglarini shakllantirish vositasi sifatida qoʻllana 
boshladi.

Yu. Gar�ild 1955-yilda, hali “Current Contents” haftalik nashrini tashkil etmasdan avval 
“Science” jurnalida chop etilgan maqolasida jurnallarni nufuzi va ommalashganligiga qarab 
ajratish lozim, degan �ikrni ilgari surdi va “oʻlchov kiritish” gʻoyasini taklif qildi. Keyinchalik u 
1960-yillarda hamkasbi Irving Sher bilan ilmiy jurnallarni adadi va hajmidagi farqlarga qarab 
solishtirish va baholashga urinib, impakt faktor tushunchasini ishlab chiqdi (Falcon Editing, 
n.d.).

Impakt faktorli maʼlumotlar birinchi marta Science Citation Index nashrida eʼlon 
qilindi. Keyinchalik, 2008-yilda tashkil etilgan Thomson Reuters mediakompaniyasi 
tomonidan jurnallarga iqtiboslar keltirilganligi haqida hisobotlar chop etildi (Falcon 
Editing, n.d.). 

Shundan soʻng ilmiy jurnallar nufuzi “The impact factor” (Impakt-faktor) deb nomlangan 
baholash koʻrsatkichi yordamida aniqlanadigan boʻldi. Har uch yilda bir marta aniqlanadigan 
ushbu koʻrsatkich deyarli barcha ixtisoslashgan jurnallarning internet sahifalarida mavjud. 
Bu koʻrsatkich biror jurnalda ikki yil mobaynida nashr etilgan har qanday maqolaga boshqa 
mualli�lar tomonidan berilgan iqtiboslar miqdorini bildiradi. Koʻrsatkich qancha yuqori boʻlsa, 
ilmiy jurnal shuncha nufuzli san aladi. 

Impakt-faktor IF = A / V formulasi asosida hisoblanadi (Falcon Editing, n.d.). Bunda A – 
mualli�lar tomonidan, masalan, 2023-yilda jurnalda 2022- va 2021-yillarda chop etilgan 
maqolalarga berilgan iqtiboslar soni; V – 2022–2021-yillarda jurnalda chop etilgan maqolalar 
miqdori.

Ilmiy jurnallarni baholash tizimida, shuningdek, “kvartil” (inglizcha quartile) – Q 
tushunchasi ham mavjud boʻlib, u Scopus / Web of Science maʼlumotlar bazasidagi ilmiy 
jurnallar kategoriyasi (toifasi)ni bildiradi. Yaʼni jurnallarga iqtibos keltirish darajasi 
hamda ilmiy jamoatchilik tomonidan boʻlgan talabni aks ettiradi. Jami 4 ta kvartil 
mavjud: Q1, Q2, Q3, Q4. Har bir jurnal Q1 – birinchidan (eng yuqori) Q4 – toʻrtinchigacha 

(eng past) boʻlgan toʻrtta kvartil dan biriga toʻgʻri keladi. Anglashilyaptiki, eng nufuzli 
jurnallar birinchi ikki kvartil – Q1 va Q2 ga tegishli (St. Petersburg Mining University, 
n.d.).

Har bir kvartil alohida rang bilan belgilanadi (1-rasm). Jurnal kvartili har yili yangilanadi: 
u koʻtarilishi yoki pasayishi mumkin (St. Petersburg Mining University, n.d.).

1-rasm. Jurnal kvartillari

Bundan tashqari, dunyoda ilm-fan samaradorligini oshirishga qaratilgan yangiliklardan 
yana biri olim faoliyatini baholaydigan Xirsh indeksi koʻrsatkichi tushunchasining paydo 
boʻlishidir.

Xirsh indeksi (h-indeks) koʻrsatkichi 2005-yilda Kaliforniya universiteti �izigi Xorxe 
Xirsh tomonidan ilmmetriya koʻrsatkichi sifatida taklif qilingan. Avvaliga bu koʻrsatkich 
�izik olimlarning ilmiy samaradorligini baholash uchun qoʻllangan. Hozirgi paytda esa olim 
yoki bir guruh olimlar, ilmiy tashkilot yoki umuman, mamlakat ilmiy hamjamiyati faoliyati 
samaradorligini tavsi�laydigan miqdor koʻrsatkichi sifatida ishlatiladi. Samaradorlik 
nashrlar soni va ushbu nashrlarga keltirilgan iqtiboslar soni bilan oʻlchanadi (Internauka, 
2022). 

Biroq yuqori Xirsh indeksiga erishish uchun koʻplab ilmiy maqolalar chop etishning 
oʻzi yetarli emas. Bunda nashr etilgan maqolalarga iloji boricha koʻproq iqtibos keltirilishi 
muhimroq sanaladi. 

Turli toifadagi olimlar uchun ilmiy faoliyatni baholashning taxminiy tavsiya etilgan 
mezonlari mavjud: Xirsh indeksi 0 dan 2 gacha – yosh olim (ilmiy daraja talabgori, doktorant); 
3 dan 6 gacha – fan nomzodi; 7 dan 10 gacha – fan doktori; 10 dan 15 gacha – taniqli olim 
(dissertatsiya kengashi aʼzosi, ilmiy maktab asoschisi); 16 va undan yuqori – ja honga mashhur 
olim (ilmiy tashkilot rahbari, dissertatsiya kengashi raisi) ilmiy faoliyatiga mos keladi (Ru-
Science, n.d.).

Lekin baʼzi ilmiy hamjamiyatlarda Xirsh indeksiga nisbiy koʻrsatkich sifatida qaraladi, 
mutlaq koʻrsatkich sifatida tan olinmaydi. Masalan, �izika sohasidagi taniqli olimning 
h-indeksi 10 dan ortiq, Nobel mukofoti sovrindorlariniki esa 50–60 va undan yuqori boʻlishi 
mumkin. Agar ish sohasi nisbatan tor boʻlsa, tadqiqotchining ilmdagi muvaffaqiyati va uzoq 
yillik ish tajribasi bilan ham uning h-indeksi 15–20 dan oshmasligi mumkin (Social Compass, 
n.d.). 

Biz bu qarashni toʻgʻri deb bilamiz. Sababi Xirsh indeksi olim ishining dunyoda 
raqobatbardoshligini sifatli baholash uchun yaratilgan koʻrsatkich boʻlib, yuqori 

h-indeksiga erishish istagi fanning qalbakilashtirilishi (falsifikatsiyasi)ni yuzaga 
keltirmasligi lozim. Biroq ilmmetriya koʻrsatkichlarining paydo boʻlishi bunga 
imkoniyat yaratib kelmoqda. Shu tufayli Xirsh indeksini oshirishga qaratilgan yangi 
usullarning paydo boʻlishi, mavjudlarining yanada tarqalib rivojlanishi tabiiy holatga 
aylanmoqda.

Xirsh indeksining salbiy jihatlari sifatida ilmiy etikani buzish holatlarini ham keltirish 
mumkin. Bularga oʻz-oʻziga iqtibos berish, oʻzaro havolalar almashish va taniqli olimlarni 
hammuallif sifatida jalb qilish holatlari misol bo‘la oladi. 

Shubhasiz, olimning fanga qoʻshgan hissasini baholab ham, oʻlchab ham boʻlmaydi. 
Bundan tashqari, fanlar oʻrtasida katta farq mavjud. Misol uchun, tibbiyot, kimyo yoki 
biologiya fanlarida aksariyat hollarda ilmiy maqolalar mualli�lar jamoasi tomonidan yoziladi. 
Iqtiboslik koʻrsatkichlari bir vaqtda bir nechta muallifga hisoblangandan soʻng, albatta, har 
bir muallifning Xirsh indeksi oʻz-oʻzidan yuqorilab ketadi. Yoki aksincha, yuridik, iqtisodiyot, 
pedagogika fanlariga oid maqola, asosan, bir muallif tomonidan yoziladi va maqolalarga 
iqtibos kam beriladi.  

Demak, ilm-fanda ilmmetriya yoʻnalishi ilmiy faoliyat va ilmiy-tadqiqot natijalarini 
baholash zaruriyati tufayli paydo boʻldi. Bu yoʻnalish metodlari yordamida ilm-fandagi 
koʻrsatkichlarni hisoblash va tahlil qilish samarali natija beradi. Faqat koʻrsatkichlar haqqoniy 
boʻlgandagina bu usullarni qoʻllash mumkin, koʻrsatkichlar sunʼiylashtirilgan paytda esa 
ulardan foydalanish nooʻrindir. Ilmmetriyaning fandagi rolini mutlaqlashtirish, yaʼni son 
koʻrsatkichlarini birlamchi mavqega koʻtarish salbiy holatlarga olib kelishi mumkin. Bunda 
ilmiy maqolani ilmmetriya obyekti sifatida tadqiq etish davomida, avvalo, unda keltirilgan 
tadqiqot natijalari va ilmiy ahamiyatiga e’tibor qaratish muhim.

